KHUTBAH JUMAAT

“PECUTAN TERAKHIR MERAIH KEBERKATAN RAMADAN”
(7 Mei 2021M/ 25 Ramadan 1442H)

Kaum muslimin yang dirahmati Allah,

Marilah kita bersama-sama meningkatkan ketakwaan kepada Allah
Subhanahu wata’ala dengan menunaikan segala perintah-Nya dan
meninggalkan segala larangan-Nya. Semoga kita beroleh kejayaan,
kebahagiaan dan keselamatan di dunia dan di akhirat. Pada hari ini,
khatib akan menyampaikan khutbah yang bertajuk : ‘Pecutan

Terakhir Meraih Keberkatan Ramadan’.

Kaum muslimin yang dirahmati Allah,

Sama ada sedar atau tidak, kita telah memasuki sepuluh terakhir
Ramadan. Tentunya inilah fasa yang sangat istimewa kerana
padanya terdapat satu malam yang dinamakan al-Qadar. Lailatul

Qadar adalah anugerah Allah subhanahu wata’ala kepada hamba-

hamba-Nya yang bermujahadah mengharapkan rahmat dan
keampunan-Nya. Betapa hebatnya malam tersebut sehinggakan
Allah subhanahu wata’ala menyebutkan tentangnya di dalam surah
al-Qadr, ayat 1 hingga 5 :

Maksudnya: Sesungguhnya Kami telah menurunkan (al-Quran) ini

)

pada malam al-Qadar. Dan apa jalannya engkau dapat mengetahui
apa dia kebesaran malam al-Qadar itu? Malam al-Qadar lebih baik
daripada seribu bulan. Pada malam itu, turun malaikat dan Jibril
dengan izin Tuhan mereka, kerana membawa segala perkara (yang
ditakdirkan berlakunya pada tahun yang berikut); Sejahteralah

malam (yang berkat) itu hingga terbit fajar.

Lailatul Qadar adalah malam yang sangat istimewa dan agung
kerana al-Quran telah diturunkan pada malam tersebut. Pada
malam itu juga Allah subhanahu wata’ala menganugerahkan
keberkatan, kerahmatan, keampunan dan kemuliaan kepada
hamba-hamba-Nya yang beribadah dengan penuh khusyuk, ikhlas
dan semata-mata mengharapkan keredaan Allah subhanahu
wata’ala. Imam al-Bukhari rahimahullah meriwayatkan hadis,
daripada Abu Hurairah radiallahu anhu, Rasulullah sallallahu alaihi

wasallam bersabda :

Maksudnya : Sesiapa yang menghidupkan dengan melakukan
ibadah pada malam al-Qadar dengan penuh keimanan dan
mengharapkan ganjaran berserta keampunan nescaya akan

dihapuskan dosa-dosanya yang terdahulu.”

Rasulullah sallallahu alaihi wasallam sendiri menghidupkan sepuluh
malam terakhir Ramadan sepertimana hadis daripada Sayyidatina

Aisyah radiallahu anha:

Maksudnya : Sesungguhnya Rasulullah sallallahu ‘alaihi wasallam
apabila masuk sepuluh hari terakhir Ramadan, Baginda sallallahu
‘alaihi wasallam akan mengetatkan kainnya (mempertingkatkan
amal ibadah), menghidupkan malamnya (dengan amal ibadah) dan

mengejutkan ahli keluarganya (untuk solat malam dan beribadah).

( Hadis riwayat Imam al-Bukhari dan Imam Muslim )

Justeru, marilah kita bersungguh-sungguh merebut peluang
ganjaran Lailatul Qadr dengan memperbanyakkan amal ibadah
seperti solat Sunat Tarawih, bergiamullail, bertadarus dan
mentadabbur al-Quran, memperbanyakkan zikir, mengikuti majlis

iImu. Kita juga dianjurkan memperbanyakkan berdoa antaranya



dengan doa yang diajar oleh Rasulullah sallallahu alaihi wasallam

kepada Sayyidatina Aisyah radiallahu anha:

Maksudnya : Ya Allah Ya Tuhanku, sesungguhnya Engkau Maha
Pengampun dan sentiasa memberi keampunan atas kesalahan
hamba-Mu, oleh itu maafkanlah segala kesalahanku.”

(Hadis riwayat Imam at-Tirmizi)

Di samping itu, jauhilah maksiat dan perkara yang sia-sia. Rebutlah
Lailatul Qadar dengan amal keikhlasan. Inilah masa untuk
memburu kemenangan melawan godaan nafsu. Perbanyakkan doa
kepada Allah subhanahu wata’ala. Mohonlah keampunan kepada-

Nya dan bertaubat atas segala dosa yang pernah kita lakukan.

Kaum muslimin yang dirahmati Allah,

Dalam merebut ganjaran pada akhir Ramadan ini, janganlah
berlengah atau lupa untuk menunaikan zakat fitrah yang diwajibkan
dan memperbanyakkan sedekah kepada fakir miskin, anak-anak

yatim atau sesiapa sahaja yang memerlukan bantuan.

Jika ibadah puasa mengajar kita erti kesusahan dan kelaparan,
maka zakat fitrah dan sedekah mendidik kita supaya mensyukuri
nikmat rezeki dan menjauhi sifat bakhil, sombong dan takbur
dengan harta yang dimiliki. Jika matlamat puasa adalah untuk
mencapai tahap takwa yang tinggi kepada Allah subhanahu

wata’ala, maka zakat fitrah dan sedekah dapat menyucikan diri kita



daripada perkara lalai dan keji. Renungkan hadis yang diriwayatkan
oleh Ibnu Majah rahimahullah, daripada Ibnu ‘Abbas radiallahu

anhuma, beliau berkata:

Maksudnya : “Rasulullah sallallahu alaihi wasallam mewajibkan
zakat fitrah untuk menyucikan orang yang berpuasa daripada
perkara lalai dan perkataan keji, dan juga untuk memberi makan

orang miskin.”

Khatib juga mengingatkan agar kita terus mematuhi setiap arahan
pihak berwajib dalam memutuskan rantaian Covid-19. Pastikan
penjarakkan sosial dipatuhi, memakai penutup muka dan menjaga
kebersinan. Mudah-mudahan Ramadan yang kita tempuhi tahun ini,
akan menjadi titik perubahan dalam diri kita, menjadi insan
bertagwa dan diredai Allah subhanahu wata’ala di dunia dan di
akhirat.

Kaum muslimin yang dirahmati Allah,
Sebelum khatib mengakhiri khutbah, marilah kita mengambil
pengajaran dan iktibar daripada bicara mimbar pada hari ini,

antaranya:

Pertama : Lailatul Qadar adalah anugerah Allah subhanahu
wata’ala kepada hamba-hamba-Nya yang bermujahadah

mengharapkan rahmat dan keampunan-Nya.

Kedua : Beristigamahlah melakukan amal ibadah di sepuluh
terakhir Ramadan dan meninggalkan perkara-perkara yang sia-sia
di samping berdoa sepenuh pengharapan memohon keampunan

daripada Allah subhanahu wata’ala.

Ketiga : Tunaikanlah kewajipan zakat sama ada zakat fitrah, zakat
harta, zakat pendapatan dan sebagainya melalui saluran yang betul
demi manfaat asnaf-asnaf di Sarawak. Semoga dengan zakat yang
kita keluarkan, Allah subhanahu wata’ala akan menyucikan jiwa

dan harta yang kita miliki.

Akhirnya, marilah kita bersama-sama menghayati firman Allah

subhanahu wata’ala di dalam surah an-Nur, ayat 52 :

Maksudnya : Dan sesiapa yang taat kepada Allah dan Rasul-Nya
dan takut melanggar perintah Allah serta, menjaga dirinya jangan
terdedah kepada azab Allah, maka merekalah orang yang beroleh

kemenangan.

Ya Allah, ampunilah dosa-dosa dan kesalahan kami, ibubapa kami,
ahli keluarga dan guru-guru kami. Limpahkanlah kesejahteraan,
kedamaian dan kebahagiaan kepada kami semua dalam kehidupan

di dunia dan di akhirat.

Ya Allah ! Ya Rahman ! Ya Rahim! Berikanlah taufig dan hidayat-
Mu kepada kami semua dan juga kepada pemimpin-pemimpin
Negara kami, khasnya kepada Seri Paduka Baginda Yang di-
Pertuan Agong Malaysia, dan juga pemimpin-pemimpin negeri
kami, khususnya Tuan Yang Terutama Yang di-Pertua Negeri

Sarawak.



Ya Allah, Ya Dzal Jalali Wal lkram! Kurniakanlah kepada kami
kekuatan untuk mengejar segala kebaikan yang telah Engkau
sediakan dalam bulan Ramadan al-Mubarak ini. Jauhkanlah diri
kami daripada godaan nafsu yang akan merosakkan proses
peribadatan dan perhambaan kami kepada-Mu sepanjang bulan

yang agung ini, ya Allah.

Ya Allah, Ya Dzal Jalali Wal lkram! Kabulkanlah doa kami,
Terimalah solat kami, puasa kami, amalan-amalan sunat yang telah
kami kerjakan, kekhusyukan kami, perhambaan kami dan
sempurnakanlah segala kekurangan yang ada pada diri kami.
Perkukuhkanlah peribadi kami dan umat Islam seluruhnya dan
perteguhkanlah perpaduan dan kesatuan hati kami. Limpahkanlah
ke atas kami nikmat kesihatan dan keafiatan. Kurniakanlah
kesembuhan kepada mereka yang diuji dengan penyakit-penyakit
dan bebaskanlah negara kami daripada segala perkara yang tidak

diingini dan wabak penyakit, khususnya wabak COVID 19.

